
AANBEVELING M.B.T. DIE VERGOEDING VIR PREDIKANTE VANAF 1 MAART 2012

     _________________________________________________________________________

1. INLEIDING

1.1 Agtergrond

Die Dagbestuur van die ATF het besluit op ’n nuwe benadering in die voorsiening van die riglyn vir vergoeding vir die 20012/2013 finansiële jaar.  Aangesien hierdie benadering nog in die beplanningsfase is, word die volgende werkdokument aangebied as ‘n ‘oorbrugging-riglyn’ vir 2012-2013.

1.1.1 Konteks 

Die dokument is ’n poging om die vergoedingstruktuur van predikante in die NG Kerk meer deursigtig te maak, en moontlik ook om as ’n hulpmiddel vir gemeentes te dien in die bestuur van hulle vergoedingsrekening.  Daar moet aanvaar word dat dit ’n praktiese en oorsigtelike beskouing is, wat nie die filosofie van die benadering beredeneer nie.  Die voor-en nadele van die bestaande beleid word dus ook nie bespreek nie.  Ter wille van die verdere beredenering moet daar egter sekere (wel debatteerbare) beginsels uitgelig word:

· Daar word aanvaar dat daar ’n bepaalde spanning tussen die belange van die werkgewer en die werknemer bestaan, maar dat die billike balansering daarvan tot voordeel van beide partye is.  Die uitgangspunt is dat die werkgewer bereid is om die werknemer na waarde te vergoed binne die parameters van ’n bekostigbare riglyn, solank die werknemer volgens die verwagting van die werkgewer presteer.  Vergoeding kan dus in die eerste plek nie buite om die werkgewer-werknemer verhouding bestuur word nie. 

· Die beginsel van nie-diskriminasie word vir die doeleindes van die riglyn gevolg.  Dit beteken dat die behoefte van die werkgewer en die vereistes wat dit vir die pos impliseer, as uitgangspunt geneem word.  Dit veronderstel dat gelyke vergoeding vir dieselfde werk betaal word.  Verskille in die persoonlike omstandighede van werknemers word dus nie verreken in die riglyn nie.  Dit verhoed nie die werkgewer om dit, in die unieke beleid vir en bestuur van sy menslike hulpbronne, in ag te neem nie.  In die laaste instansie word vergoeding ooreengekom tot tevredenheid van albei partye. 

· Hierdie is ’n algemene riglyn, gebaseer op sekere statistiese data bronne, wat in die lig van elke werkgewer se kultuur, strategie en praktiese omstandighede gebruik moet word.  Probleme soos ongelyke bekostigbaarheid, ‘moeilike kerkrade’, ’n onwilligheid om te onderhandel, kan nie deur ’n riglyn reggestel word nie.  Die belangrikste om in gedagte te hou is waarskynlik dat die menslike hulpbron, soos alle hulpbronne, aktief deur die werkgewer bestuur moet word.  Geen riglyn kan die plek van gesonde bestuur inneem nie. 

1.1.2 Praktiese Oorwegings

Dit moet beklemtoon word dat die syfer van die riglyn ’n billike standaard van vergoeding vir predikante in die NG Kerk daar wil stel.  Billik beteken hier hoofsaaklik interne redelikheid t.o.v. die personeel van dieselfde werkgewer.  Alhoewel die riglyn poog om ook redelikheid tussen werkgewers in dieselfde bedryf (in hierdie geval die NG Kerk en ander kerke), en daar buite te bevorder, is die harde werklikheid dat die meganismes van bekostigbaarheid en vraag en aanbod gewoonlik redelikheid reël – in die kerk sowel as in die besigheid sektor.
Die faktore wat waarskynlik die belangrikste rol speel in die vasstelling van ’n billike riglyn is:

· Diversiteit van werkgewers

Gemeentes se finansiële posisie en bestuurskapasiteit kan wesenlik verskil.  Soos wat sommige gemeentes beswaarlik finansieel oorleef terwyl ander baie kapitaalkragtig is, is daar sommiges wat streng volgens die riglyn handel, terwyl ander dit beswaarlik gebruik, gewoonlik as gevolg van die standaard van menslike hulpbronbestuur wat beskikbaar is.

· Die bekostigbaarheid van die riglyn vir die grootste getal deelnemers aan die sisteem
As gevolg van die groot verskille in die omstandighede van gemeentes, kan ’n riglyn nie anders beskou word nie as ’n ‘minimum standaard’, wat impliseer dat werkgewers slegs as gevolg van besondere omstandighede ‘na onder’ behoort af te wyk van die riglyn.  Deelnemers wat dit kan bekostig, kan egter onbeperk ‘na bo’ afwyk.

· Die ‘prysstruktuur’ van die ‘mark’ waarbinne die sisteem funksioneer
Dit word normaalweg bepaal deur die beginsel van vraag en aanbod.  Die riglyn moet egter in ag neem dat goeie personeel die lewensbloed van enige sisteem is, en meer so in ’n omgewing waar dienste en nie produkte nie, gelewer word.  In hierdie opsig probeer die riglyn dan ook om bekostigbaarheid vir die werkgewer te balanseer met die volgende faktore wat ook ’n invloed het op die werknemer se posisie: 

· Bewegings in die interne en eksterne arbeidsmark; en

· Die finansiële posisie van die werknemer, wat hoofsaaklik bepaal word deur die Verbruikersprys indeks (VPI), wat die veranderende koopkrag van geld bepaal.

1.1.3  Ontwikkeling

Die huidige posisie is dat daar ’n riglyn deur die Sinode voorsien word vir die samestelling van ’n Totale Koste Van Indiensneming (TKVI) pakket vir predikante.

1.1.3.1 Konsep van Totale Koste van Indiensneming

In sy suiwerste vorm, beteken die TKVI benadering dat die werkgewer die totale waarde van ’n pos beraam, gebaseer op die koste-vereistes van die pos, wat dan aangebied word as ’n totale vergoedingspakket.  Die werkgewer en werknemer kom ooreen (binne beleid en statutêre perke) hoe die pakket gestruktureer word na gelang van beide se behoeftes.  (Sien ook Bylae by 2.2 hiermee saam, wat vêrder daarop probeer uitbrei.) Gedurende 2004 is oorweeg om heeltemal met die traktement-skaal en byvoordele weg te doen en net ŉ globale, Totale Koste Van Indiensneming (TKVI) syfer as riglyn te gee.  Voordat die besluit geneem is, is daar egter ŉ opname onder sinodes gedoen om die implikasie van so ŉ besluit te ondersoek.  In die lig van inligting wat van sinodes ontvang is, het dit duidelik geblyk dat die oorgrote meerderheid van gemeentes nog die riglyn m.b.t. die traktement skaal verkies, en ook verkies dat die waarde van toelaes afsonderlik van die traktement, binne die vasstelling van ’n TKVI pakket hanteer word.

Die TKVI riglyn wat algemeen deur gemeentes gebruik word, bestaan tans uit die volgende komponente, wat meer breedvoerig bespreek word in die Bylae by punt 2 (2.1), hiermee saam:

· ’n Traktement, met as minimum standaard die riglyn traktement skaal soos voorsien deur die Sinode;

· ’n Ampsmotor of motortoelae gebaseer op die riglyn soos voorsien deur die Sinode;

· Gratis huisvesting, of ’n billike behuisingstoelae soos onderhandel in die lig van plaaslike omstandighede;

· Geleentheid vir verdere opleiding of ’n billike toelae om dit self te bekostig;

· Kommunikasie gereedskap of ’n billike toelae om dit self te voorsien;

· ’n Bydrae tot die Predikante Pensioenfonds op die bydraevlak van 100%;

· ’n Bydrae van 50% tot die groepversekering skema van die betrokke Sinode;

· ’n Bydrae tot die groep-mediese skema van die betrokke Sinode, van 50% van die lid se premie.
1.1.4.  Bestaande beleid 

Uit die bovermelde word die volgende aannames gemaak:

· Gemeentes verkies ’n sisteem waarvolgens vergoeding vir leraars nie sentraal vasgestel word nie, maar waarbinne ’n riglyn vir ’n billike standaard wel voorsien word.

· Tans voorsien die Algemene Sinode ’n riglyn aan sinodes, wat dit in die lig van hulle eie beleid en besluite kan gebruik.

· Dit is die taak van Kommissies vir Diensverhoudings van Kerkrade om individuele vergoeding, as deel van die totale strategie en bedryfsplan van elke werkgewer, te bestuur.
Hieruit het die volgende beleidsraamwerk, soos deur die Algemene Sinode in sitting geformuleer, tot stand gekom:

Uittreksels uit Artikel 12 en 13 van die Kerkorde van die NG Kerk
‘12.1
Predikante word vir die uitvoering van hulle amp of bediening deur ’n kerkvergadering (kerkraad, ring, sinode, Algemene Sinode) beroep en in diens gestel.’

‘12.4
Indiensneming en diensbeëindiging geskied deur die betrokke kerkvergadering soos bepaal deur die Kerkorde en ander geldende besluite.’

’13.
Die gemeente, kerkverband of instansie in wie se diens ’n bedienaar van die Woord staan, moet omsien na sy/haar geestelike, emosionele en fisiese behoeftes en beroepsontwikkeling en is verantwoordelik vir sy/haar lewensonderhoud (of in geval van deeltydse bediening vir die kontraktuele deel van die lewensonderhoud en toelaes)xe "Bedienaar van die Woord:Lewensonderhoud".’

Vergoeding van leraars is dus ŉ saak tussen die betrokke kerkvergadering en predikant en sluit in, uit ’n vergoeding oogpunt, dat daar omgesien moet word na sy of haar fisiese behoeftes en beroepsontwikkeling. 

2. BEREDENERING

Daar moet in gedagte gehou word dat die riglyn werk met historiese syfers en vooruitskattings wat oor ’n tydspan van ongeveer 18 maande strek.  Daarom kan daar nie anders nie as om ’n langer termyn benadering te volg, waarin besluite nie net op die jongste inligting gegrond is nie.  Vir ’n evaluering van die predikant (wat op topkerf volgens die riglyn besoldig word) se finansiële posisie, is dit miskien goed om ook bestek op te neem daarvan, relatief tot die res van die bevolking.  Die inligting hier onder aangebied is geneem uit die OMD Media Facts en die Tony Koenderman Ad Review, die 2010 SANLAM Employee Benefits Benchmark Survey, asook die 2011 Nasionale Vergoeding-opname van Deloitte Consulting (Pty) Ltd. 

· Huishoudelike inkomste

As die reistoelae en werkgewerbydraes (pensioen en medies), asook die behuisingsvoordeel en alle ander toelaes van ’n predikant op topkerf se pakket afgetrek word, is sy huidige bruto inkomste R20 365 per maand (13 tjeks).  Sonder die voordeel van ’n gade-inkomste, plaas dit hom in die boonste 11% van huishoudings in Suid-Afrika wat bruto inkomste betref.
· Pensioen

Behalwe dat hy in die groep van ongeveer 20% werknemers val wat wel aan ’n pensioenfonds behoort, ontvang hy ’n werkgewer bydrae van ongeveer 16,8% van sy basiese salaris (op die 100% bydraevlak).  Die 2010 gemiddeld vir werkgewer bydraes beloop 9,5%.

· Mediese skema

Hy is deel van die ongeveer 16% van die bevolking wat dit kan bekostig om lid te wees van ’n mediese skema om sodoende toegang te verkry tot privaat gesondheidsorg.  Hy ontvang as ’n reël 50% of meer van die mediese premie as deel van sy pakket.  In die Deloitte Consulting Markopname is die bedrag vir ’n posvlak 5 administratiewe bestuurder vir die 2011/12 boekjaar rofweg tussen R27 000 en R38 000 per jaar.

· Motortoelae

Hy is deel van die ongeveer 20% van werknemers in die Deloitte Consulting Markopname wat ’n vaste motortoelae ontvang (nie slegs vergoedende reiskoste nie), en deel van die ongeveer 10% van wie die toelae meer as R70 000 per jaar beloop. 

· Behuisingsvoordeel

Hy is deel van ongeveer 30% van werknemers wat ’n behuisingsvoordeel addisioneel tot sy salaris ontvang.  In die Deloitte Consulting Markopname is die bedrag vir ’n posvlak 5 administratiewe bestuurder vir die 2011/12 boekjaar rofweg tussen R35 000 en R55 000 per jaar.

2.1
Traktement skaal

Die Traktement skaal is die norm vir die basiese salaris en dertiende tjek wat gebruik word in die vasstelling van die TKVI.  Dit het histories so ontwikkel en word algemeen gebruik in die NG Kerk. (Sien Bylae by punt 2, [2.2.5])
2.1.1 Die norm word hoofsaaklik bestuur aan die hand van:

· Veranderinge in die verbruikersprys indeks (VPI), 

· Veranderinge in die algemene arbeidsmark.

· Die verandering in inkomste van gemeentes

2.2
Toelaes

2.2.1
Behuising


Die behuisingsvoordeel is tans gebaseer op die beleidsbeginsel, dat dit vergelykbaar behoort te wees met die voorsiening van gratis huisvesting.  Gratis huisvesting sluit tradisioneel die betaling van water en elektrisiteitsrekeninge in (sien Bylae by punt 2, [2.2.1]). 

2.2.2
Motor voordeel



Die motor voordeel is gebaseer op die beleidsbeginsel dat dit voorsiening behoort te maak vir ŉ doelmatige voertuig, waarmee ampspligte uitgevoer kan word.  Vir groter en luukser voertuie moet die werknemer vir die verskil instaan (sien Bylae by punt 2, [2.2.2]).

2.2.3
Toevallige reiskoste

2.2.3.1
Behalwe vir ŉ vaste vervoertoelae wat leraars vanaf hul werkgewers ontvang, word daar ook jaarliks 'n tarief aanbeveel vir die betaling van reiskoste vir bywoning van vergaderings van die Sinode en sy taakspanne.  Vir die huidige belastingjaar is die bedrag, wat deur die Ontvanger as vergoedend beskou word, 305c per km.  Die tarief vir die 2011/12 boekjaar was sedert 2009/10 vasgestel op 240c per km. In die lig van die styging in AA tariewe, word aanbeveel dat die riglyn verhoog word na 250c. 

2.2.3.3
Geriefshalwe word die huidige riglyne van die Departement van Finansies m.b.t. die betaling van werklike kilometers geëis vir amptelike doeleindes, herhaal:



LBS hoef nie gevorder te word nie indien:

· die eiser nie ’n vaste reistoelae, of enige ander vorm van vervoervoordeel, by dieselfde werkgewer ontvang nie;

· die tarief per kilometer betaal nie 305c te bowe gaan nie;

· die kilometers gereis nie meer as 8 000 km per jaar beloop nie.



Addisionele reiskoste vergoeding vir bywoning van vergaderings van die Sinode aan  werknemers van die Sinode wat reeds ’n vaste toelae ontvang, is dus belasbaar, hoe dit ook al betaal word.  Die advies van Price Waterhouse Coopers m.b.t. ander leraars en kommissielede wat vergaderings van die Algemene Sinode of kommissies van sinodes bywoon is soos volg :

Die toets ingevolge waarvan bepaal word of LBS van vergoedende reistoelaes afgetrek moet word, is tweeledig – dit is eerstens nodig dat ŉ werknemer/werkgewer verhouding bestaan en tweedens dat besoldiging in terme van sodanige verhouding betaal word.  Daar was nog altyd aanvaar dat daar nie ŉ werknemer/werkgewer verhouding tot stand kom tussen kommissielede en die Sinode nie, maar selfs al sou daar aangevoer kon word dat die verhouding bestaan, kan geredeneer word dat die betaling van ŉ vergoedende toelae (binne die limiete van die Inkomstebelastingwet) nie besoldiging (soos gedefinieer) is nie.

Indien die kilometer tarief dus bo die tarief wat deur SAID as vergoedend beskou word, verhoog word, en/of daar word meer as 8 000 km per jaar vir vergaderings gery, sal LBS wel op die toelae gevorder moet word, ongeag die omstandighede.

2.2.4
Verblyftoelae 



In terme van artikel 8(1) van die Inkomstebelastingwet word sekere bedrae t.o.v. maaltye en toevallige uitgawes as gespandeer geag, wat beteken dat geen bewys van uitgawes benodig word om hierdie bedrae van inkomstebelasting uit te sluit nie.

2.2.4.1
Vir die 2011/2012 belastingjaar is die bedrae geag gespandeer te wees deur ŉ werknemer ten opsigte van ŉ verblyftoelae:

· R286.00 per dag of gedeelte van die dag vir maaltye en toevallige uitgawes ten opsigte van besigheid (werkgewer betaal slegs akkommodasie).

· R88.00 per dag of gedeelte van die dag vir toevallige uitgawes ten opsigte van besigheid (werkgewer betaal akkommodasie en etes).

2.2.4.2
Die toelae is vir abnormale omstandighede bedoel, waar die werknemer vanweë die pligte van sy amp, ten minste een nag weg van sy woonplek moet deurbring.

2.2.5    Ander toelaes

Ander toelaes word in die diskresie van die werkgewer met die werknemer onderhandel.  Sien ook die meegaande Bylae by punt 2, [2.2.3].

2.3

Werkgewer Bydraes
2.3.1

Pensioen en versekering bydraes
Lidmaatskap van die betrokke pensioenfonds waarvan die werkgewer gebruik maak, is verpligtend in terme van die reëls van die Fonds, soos goedgekeur deur die Registrateur van Pensioenfondse en die Ontvanger van Inkomste.  Werkgewerbydraes tot die pensioenfonds (gemeente kontribusie) soos besluit deur die betrokke werkgewer, en 50% van die groepversekering premie vorm in die meeste gevalle deel van die riglyn TKVI.  Bedrae word deur die konsulterende aktuaris vasgestel en deur die administrateurs van die betrokke fonds aan die werkgewer deurgegee.

2.3.2

Mediese premie subsidie
Die bestaande riglyn is dat die werkgewer 50% van die premie betaal. 

3.
BELASTING


Die uitgangspunt met strukturering van vergoeding is dat voordele wat aangebied word, op die mees doeltreffende manier gestruktureer word vir belastingbesparing.  Hierdie beginsel staan bekend as belastingvermyding en moet onderskei word van belastingontduiking, wat onwettig is.
Die strukturering van die pakket word ooreengekom tussen die werkgewer en werknemer, en moet gedoen word wanneer op die jaarlikse vergoeding ooreengekom word.  Tussentydse verandering aan die pakket laat die risiko dat dit deur SARS gesien kan word as ’n skema om belasting te ontduik.  SARS laat so min as moontlik geleentheid toe vir ’n salaristrekker om belasting te vermy.  Die volgende is nog moontlikhede, maar die ondersteuning van ’n belastingkundige is baie belangrik om die prosesse korrek te implementeer en administreer.
3.1 Motortoelae

Dit word verkry as daar voor die strukturering belasting betaal word op ’n deel van die toelae, terwyl daar genoeg kilometers gery word om die verhoogde toelae terug te eis na die strukturering (vanaf 1 Maart 2010 moet ’n logboek gehou word om te kan eis)

3.2 Behuising
Die waarde van gratis huisvesting word belas teen ’n koers en formule soos van tyd tot tyd deur SARS vasgestel, wat gewoonlik meer voordelig is as die betaling van ’n kontant toelae vir die huur of koop van vergelykbare behuising.

3.3
Vakman gereedskap (‘tools of the trade’)

Aangesien geen ander toelaes enige belastingverligting inhou nie, is dit belasting voordelig vir die werknemer om, in onderhandeling met die werkgewer, die nodige vakman gereedskap wat hy of sy nodig het vir die uitvoering van sy/haar taak in die gemeente, deur die werkgewer te laat voorsien.  Geen belasting is betaalbaar op vakman gereedskap wat:

· uitsluitlik vir ampsdoeleindes gebruik word, en 

· aan die einde van die bruikbare lewe daarvan aan die werknemer verkoop word teen res​waarde.

5.
BESLUIT

Daar word besluit:

5.1  Dat die items wat deel behoort uit te maak van die TKVI pakket vir predikante aan sinodes deurgegee word as:

· Traktement, met as minimum standaard die riglyn traktement skaal soos voorsien deur die Sinode;

· Ampsmotor of motortoelae gebaseer op die riglyn soos voorsien deur die Sinode;

· Gratis huisvesting, of ’n billike behuisingstoelae soos onderhandel in die lig van plaaslike omstandighede;

· Geleentheid vir verdere opleiding of ’n billike toelae om dit self te bekostig;

· Kommunikasie gereedskap of ’n billike toelae om dit self te voorsien;

· Bydrae tot ’n pensioenfonds op die bydraevlak van ten minste 100%;

· Bydrae van 50% tot die groep lewensversekering skema van die sinode;

· ’n Bydrae van 50% van die mediese premie.
5.2
Dat die skaal waarna verwys word in 2.1.1 bo (Bylae by punt 2,[2.2.5]), aan sinodes deurgegee word as riglyn vir die minimum standaard vir die traktement vir predikante vir die 2012/13 boekjaar;

5.3
Dat die waarde van toelaes deur die werkgewer bepaal word, aan die hand van die breë riglyne voorsien hierin en in Bylae by punt 2 hiermee saam.

BYLAE BY PUNT 2

TOTALE KOSTE VAN INDIENSNEMING (TKVI) PAKKET 

     _________________________________________________________________________

1.
INLEIDING

Om vergoeding te bestuur i.t.v. die TKVI benadering, moet die volgende in ag geneem word:

1.1
Daar is 3 belangrike beginsels rakende hierdie benadering, naamlik:

· die waarde van die pos word gebaseer op bepaalde gekwantifiseerde aannames, wat nie beteken dat hierdie waardes moet korrespondeer met hoe die pakket gestruktureer word nie; 

· die werkgewer neem nie spesifieke behoeftes van die werknemer in ag nie.  Die waardes van die poste binne sy vergoedingstruktuur word gerig deur die behoefte daaraan dat sy vergoedingspakkette markverwant bly, sodat hy bekwame personeel kan werf en behou;

· die balans tussen die werkgewer se waarde toekenning aan die pos en die werknemer se tevredenheid daarmee word in essensie gereguleer deur die markmeganisme van vraag en aanbod binne die ‘bedryf’ waarin beide opereer. 

2.
WAARDEBEPALING

2.1 Aannames t.o.v. die vergoedingsvereistes van die pos 

Soos genoem in 1.1 bo word vergoeding in ’n winsgewende omgewing in wese bepaal deur markkragte.  Alhoewel dit ook in ’n bepaalde opsig vir nie-wins organisasies waar is, wil die Sinode tog ’n billike norm of ‘minimum standaard’ gee aan gemeentes, vir die vergoeding van hulle leraars. Hierdie riglyn bestaan uit ’n aantal norms wat voorsien word vir die samestelling van ’n Totale Koste van Indiensneming (TKVI) pakket.  In die geval van predikante word die volgende praktiese oorweginge as uitgangspunt geneem vir die bepaling van ’n riglyn vir ’n TKVI.

2.1.1 Die posbekleër moet in die onmiddellike omgewing van sy werksplek woon, en moet ’n toegeruste area hê vir besoekers, om sy diens na behore te verrig.  Hy het dus ’n behoefte aan doelmatige behuising (wat insluit ’n ‘kantoor area’).

2.1.2 Die posbekleër moet noodwendig reis vir ampsdoeleindes.  Hy het dus behoefte aan doelmatige vervoer.

2.1.3 Huidige kommunikasie behoeftes vra dat die posbekleër hoofsaaklik op ’n internet-gekoppelde rekenaar sal werk.

2.1.4 Die posbekleër moet ’n selfoon hê ter wille van beskikbaarheid. 

2.1.5 Die werkgewer verwag dat die werknemer op hoogte sal bly van sy vakgebied d.m.v. opleeswerk en verdere opleiding.

2.1.6 Die posbekleër moet lidmate aan huis ontvang en trakteer. 

2.1.7 Die werknemer is verplig om aan die werkgewer se pensioenfonds en groep lewensversekering skema te behoort.

2.1.8 Die werknemer is verplig om aan die werkgewer se groep-mediese skema te behoort.

2.1.9 Die werkgewer moet ’n mededingende salaris betaal om bekwame personeel te kan werf en behou;

2.1.10 Die werkgewer betaal tradisioneel ’n vakansiebonus as ’n dertiende tjek. 

Statutêre betalings (WVF en Ongevalleversekering) word nie as deel van die TKVI hanteer nie.

2.2.
Kwantifisering van aannames

Die  aannames moet nou as kostes gekwantifiseer word.

2.2.1 Behuisingsvoordeel

Dit is uiteraard moeilik om ’n algemene riglyn vir die behuisingsvoordeel te voorsien, aangesien daar wesenlike verskille in die geografiese en ander omstandighede van gemeentes en individue voorkom.  Die huurkoste vir ’n doelmatige woning in die omgewing waar die werknemer woon, plus ’n billike bydrae vir die kragrekening van die werknemer, kan hier as norm gebruik word vir ’n toelae wat nuut onderhandel word.  Indien daar probleme ondervind word met hierdie aspek, kan die sinodale kantoor genader word.  Die bekostigbaarheid van ’n toelae vir die werkgewer sal uiteraard ’n belangrike rol speel.

2.2.2 Vervoer voordeel

’n Voertuig met ’n kapasiteit van 1500 tot 1800 cc, in ’n prysklas van ongeveer R200 000, word as geskik beskou vir die uitvoer van ampsverpligtinge.  Die vaste koste komponent van die koste word dus hiervolgens vasgestel.  Indien die werknemer behoefte het aan ’n groter voertuig, staan hy self in vir die addisionele koste.  Lopende koste word gebaseer op die heersende syfers van die Automobiel Assosiasie, en die verwagte afstand wat die werknemer vir die jaar sal ry. (Sien Bylae A6 hiermee saam.)
· Vaste Motortoelae
’n Vaste toelae is ’n toelae waarop ooreengekom word, gebaseer op gemiddelde kilometers gery te word vir die jaar.  Indien die werknemer minder as die gemiddelde kilometers ry, is dit tot sy voordeel.  As hy meer ry is dit tot die werkgewer se voordeel.  Dit as alternatief tot die eis van werklike kilometers gery met ’n logboek as stawende dokument.  Die huidige vaste motortoelae beloop R77 400 per jaar.  Die nuwe toelae word steeds gebaseer op ŉ gemiddelde reisafstand van 18 000 km per jaar.  Die huidige tariewe van die AA (soos aangepas) is vervat in Bylae A6 hiermee saam. 


Die vaste koste word gebaseer op ŉ voertuig waarde van tot R200 000 (323c vaste koste)  met ŉ enjin kapasiteit van 1501 tot 1800 cc (122c loopkoste).  Die nuwe vaste toelae beloop dan R 80 100 per jaar soos volg saamgestel :


- Jaarlikse vaste koste betaalbaar
R 58 140


- Loopkoste van 122c vir 18 000 km.
   21 960

 




   80 100


Die nuwe riglyn vir die vaste toelae is dus   2 700 p.j. meer as die huidige. 


NB : Die vaste koste komponent van ŉ vaste toelae bly eintlik konstant totdat ŉ nuwe voertuig gekoop word (meesal na 48 tot 54 maande).  Omdat die vaste toelae egter ook as deel van die pakket gehanteer word en by die totale styging in die pakket in ag geneem word, word die toelae vir alle leraars aanbeveel, ongeag die werklike waarde van die voertuig. 

2.2.3 Ander toelaes

Doelmatige rekenaar en selfoon kontrakte, plus billike internet en oproepkoste, onthaalkoste en die koste van vêrdere opleiding, gebaseer op beskikbare mark syfers, kan vir die vasstelling van die waarde van hierdie voordele gebruik word.

2.2.4 Werkgewerbydraes

2.2.4.1 Pensioen

Predikante skakel in op die bydraevlak soos deur die sinode besluit, by die betrokke pensioenfonds.  Die werkgewer is verantwoordelik vir sy deel van die bydrae.  Indien die werknemer op ’n hoër bydraevlak wil inskakel, word die verdeling van die bydrae tussen die partye onderhandel.  Die betrokke syfers word voorsien deur die kantoor van die pensioenfonds.

2.2.4.2 Medies

Die sinode behoort, per ooreenkoms met die betrokke skema, as groep daaraan.  Die norm vir die subsidiëring van bydraes tot die mediese skema, het histories ontwikkel as ten minste 50% van die premie van die werknemer. 

Die subsidie is egter onderhandelbaar tussen die partye.

2.2.5 Basiese salaris

Daar het oor jare ’n norm-skaal vir die basiese salaris (traktement) van ’n predikant in die NG Kerk ontwikkel.  Die huidige skaal word gebruik as vertrekpunt, met ’n verhoging in die lig van bepaalde ekonomiese veranderlikes.  (Sien Bylaes A1 tot A3 hiermee saam.)  Vir die 2012-13 boekjaar word ’n verhoging van 7% aanbeveel, soos verder beredeneer.  Sedert 2001 is die kerwe tot die huidige 8 verminder vanaf 17.  Dit is gedoen om die intreevlak vir predikante meer realisties te maak. 

Soos uit die inligting (Bylae A4) gesien kan word, het die kumulatiewe verhoging van die traktement die VPI oor die afgelope 9 jaar gemaklik uitpresteer.  Tans, met 2003/04 as basisjaar, is die kumulatiewe verhoging in die topkerf ongeveer 8,5% bo die kumulatiewe VPI (jaar op jaar soos geneem op 28 Februarie jaarliks).  Vir Maart 2009 tot Februarie 2010 was die verhoging byvoorbeeld 8,5%, met die inflasie jaar op jaar op 5,7%.  Vir die 2010/11 boekjaar, was die verhoging weereens 8,5%, met ’n jaar op jaar inflasiekoers van 3,7%.  Die geskatte inflasiekoers vir 2012/13 is op hierdie stadium, onbetroubaar soos dit is, 5,5 na 6%.  

Wat die arbeidsmark beweging betref was die kumulatiewe verhoging in 2010-11 slegs 2,26 persentasiepunte onder die kumulatiewe mark beweging.  In 2011-12 het dit egter vergroot na 7,05. Dit was a.g.v. die 4% verhoging wat in die lig van ’n baie sterk dalende gemeente inkomste aanbeveel is.  As daar nou ’n 8% verhoging toegestaan word, gebaseer op die verwagte styging in mark-vergoeding, verminder die verskil na 5,88.  ’n 7% verhoging sal dit min of meer konstant hou op 7,54.  Daar moet egter in gedagte gehou word dat die mark nie slegs topkerf verhogings in sy gemiddeld verreken nie.  Omdat die grootste getal predikante egter op die topkerf besoldig word, is dit die norm wat hier gebruik word.  ’n Leraar wat nie op topkerf is nie en ’n kerf-aanpassing kry, sal byvoorbeeld ’n 12% + verhoging ontvang met ’n 7% verhoging op die topkerf.  Verder moet ook in ag geneem word dat die mark gedryf word deur verhogings van ’n baie lae basis af, soos deur vakbonde in veral die laags-besoldigde segmente van die mark beding deur stakings. 

Die kritiese vraag is seker of alle gemeentes so ’n verhoging nou kan bekostig.  Die syfer waarop die bekostiging-faktor gebaseer word, is die styging in die inkomste van gemeentes soos verkry uit die nuutste beskikbare geouditeerde finansiële state.  Dit is uit die aard van die saak ‘verouderde’ syfers, en daarom is dit weereens belangrik om ’n langtermyn siening te neem t.o.v. die riglyn.  Die totale lopende inkomste van al die Sinodes het vir 2010/11 gestyg van R1,355,023,740 tot R1,391,240,316, dit wil sê met 2.67%.  (Die vorige drie jare was +2.59, +7,88% en +8,51%.)  ’n Langtermyn siening sou dalk wees om ’n 7% verhoging aan te beveel, met die oog daarop om die verskil weer af te bestuur wanneer dit hopelik beter gaan.  Oor die kort termyn is daar tog meganismes in plek (kleiner of geen verhoging onder toesig van die ring en bedieningshulp van die sinodes) vir gemeentes wat glad nie in staat is om 7% te bekostig nie.  Met ’n 7% verhoging sal die skaal vir 2012/13 soos volg lyk:

	KERF
	TRAKTEMENT




2011/2012
	KERF
	TRAKTEMENT
2012/2013
	PER MAAND

	1
	156 120
	1
	167 160
	13 930

	2
	164 160
	2
	175 800
	14 650

	3
	172 200
	3
	184 440
	15 370

	4
	180 600
	4
	193 800
	16 150

	5
	189 000
	5
	203 160
	16 930

	6
	198 720
	6
	213 360
	17 780

	7
	208 440
	7
	223 560
	18 630

	8
	225 600
	8
	241 080
	20 090


3. STRUKTURERING

Daar is nou verskeie moontlike kombinasies beskikbaar vir die strukturering van die vergoeding.  Die twee uiterstes sou kon wees:

3.1 Betaling van Traktement en kontant toelaes

Die waarde van alle toelaes word in kontant uitbetaal saam met die basiese salaris (12 tjeks) en die 13de tjek word eenmalig jaarliks betaa.  (Dit kan ook maandeliks betaal word, maar word dan nie meer gespesifiseer as ’n 13de tjek nie). 

Die werkgewer se bydraes tot die pensioen- en mediese skemas word aan die betrokke instansies oorbetaal.

3.2 Betaling van Traktement en voorsiening van ‘vakman-gereedskap’ (“tools of the trade”)
Alle toelaes word vervang met ‘vakman-gereedskap’ (“tools of the trade”). 

Dit impliseer dat gratis behuising voorsien word (gekoop of gehuur deur die gemeente) die voertuigtoelae vervang word met ’n voertuig wat vir ampsdoeleindes deur die werkgewer aangekoop word, ’n rekenaar en selfoon vir ampsdoeleindes voorsien word (kontrakte in die naam van die gemeente), onthaalkoste en die koste van boeke per faktuur deur die werknemer geëis word tot op die ooreengekome bedrag. 

Die Traktement en bonus word aan die werknemer uitbetaal en die werkgewerbydraes vir pensioen en mediese voordele word aan die betrokke skemas oorbetaal.

4. DIENSOOREENKOMS

Indien daar volgens die TKVI metode vergoed wil word, moet die diensooreenkoms aangepas word om duidelik te bepaal: 

· Dat die totale vergoeding op hierdie wyse deur die werkgewer vasgestel word, en in onderhandeling met die werknemer gestruktureer word.  Wanneer die partye jaarliks, wanneer vergoeding heronderhandel word, op die strukturering ooreenkom (binne die beperkinge van die Inkomstebelastingwet) moet die detail van die pakket op skrif gestel word as ’n addendum tot die dienskontrak.

· Indien ’n kontant toelae betaal word, dat daar met die leraar ooreengekom word dat hy volledig verantwoordelik is vir al die kostes wat in daardie opsig nodig is om sy werk na behore te doen.

5. BELASTING
Die keuse tussen ’n toelae en ‘vakman-gereedskap’ kan ’n wesenlike invloed op die belasting posisie van ’n werknemer hê.  Indien dit egter nie korrek gedoen word nie, kan dit oor die lang termyn ernstige negatiewe gevolge hê in terme van agterstallige belasting, rentes en boetes vir die werkgewer en die werknemer as gevolg van belasting ontduiking.  Daar word dus aanbeveel dat die advies van ’n belastingkundige ingewin word wanneer die diensooreenkoms gewysig word, asook wanneer daar oor die strukturering van die pakket onderhandel word.

